Nafarroako Parlamentuko Mahaiak, 2012ko irailaren 3an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Bildu-Nafarroa parlamentu-taldeak Nafarroako administrazio publikoen zerbitzuko langileen arloan presako zenbait neurri hartzeari buruzko ekainaren 21eko 13/2012 Foru Legea aldatzen duen Foru Lege proposamena aurkeztu du, eta eskatzen du presaz eta irakurketa bakarrean izapidetu dadila.

Hori horrela, Legebiltzarreko Erregelamenduko 110., 148. eta 158. artikuluetan ezarritakoarekin bat, Eledunen Batzarrari entzun ondoren, hona ERABAKIA:

1. Agintzea Nafarroako administrazio publikoen zerbitzuko langileen arloan presako zenbait neurri hartzeari buruzko ekainaren 21eko 13/2012 Foru Legea aldatzen duen Foru Lege proposamena Nafarroako Parlamentuko Aldizkari Ofizialean argitara dadin.

2. Foru lege proposamena presaz eta irakurketa bakarrean izapidetzea.

3. Foru lege proposamen hori Nafarroako Gobernura igortzea, Erregelamenduko 148. artikuluan ezarritako ondorioetarako, eta Nafarroako Gobernuari adieraztea bere iritzia emateko epea zortzi egunekoa dela.
4. Zuzenketak aurkezteko epe bat irekitzea, eztabaidari ekiteko Osoko Bilkura egunaren aurrekoaren eguerdiko hamabietan bukatuko dena. Zuzenketak Legebiltzarreko Mahaiari aurkeztu beharko zaizkio.

Foru Lege proposamena,
Nafarroako administrazio publikoen zerbitzuko langileen arloan presako zenbait neurri hartzeari buruzko ekainaren 21eko 13/2012 Foru Legea aldatzen duena

Zioen azalpena

2012rako defizit-helburua betetze aldera Nafarroako Gobernuak hartutako konpromisoari jarraikiz, Parlamentu honek neurri-sorta bat onetsi du (Nafarroako administrazio publikoen zerbitzuko langileen arloan presako zenbait neurri hartzeari buruzko Foru Legea), atzerakada bat dakartenak langile publikoentzat oso sentiberak diren arloetan; esate baterako, lansarietan eta lan-baldintzetan, bai eta lehenago negoziazio-gai izandako eskubideak kentzea.

2012rako defizit-helburua betetze aldera Nafarroako Gobernuak hartutako konpromisoak berekin ekarri behar du diru-sarrera publikoak sendotzeko nahiz lanpostuak mantentzeko neurriak hartzea.

Nafarroako Gobernuak abian jarritako zenbait neurri lortzen ari direna da bilatzen den ondorioaren aurkakoa.

Langileen arloko neurri jakin batzuen bidez gastua murriztea, zerbitzu publikoek okerrera egitea ekartzeaz gain –gizarte demokratiko, bidezko eta berdintasunezko baten zutabe nagusiak dira zerbitzu publikoak–, eragin negatiboa izaten ari da gure erkidegoko langabezia-tasan, eta, ondorioz, kalte egiten ari zaie familiei eta Nafarroako ekonomiaren aktibazioari.

Ezin dugu ahantzi zerbitzu publiko hobeagoak dituzten gure inguruko herrialdeak direla krisiaren oldarrari hobekien eusten ari zaizkionak.

Hortaz, beharrezkoa da Nafarroako administrazio publikoen zerbitzuko langileen arloan presako zenbait neurri hartzeari buruzko ekainaren 21eko 13/2012 Foru Legea zuzentzea, bai funtzionarioen bai estatutupeko eta lan-kontratuko langileen lanaldiari dagokionez, Nafarroako Gobernuaren mendeko enpresa publikoak barne, ekonomia suspertzeko neurriak ezartzen joateko, hazkundearen, enpleguaren eta ongizate estatuaren alde lan eginez.

Hortaz, honako foru lege proposamen hau proposatzen diogu Legebiltzar honi:
1. artikulua. 4.1. artikulua aldatzen da.

“4 artikulua.

1. Nafarroako administrazio publikoetako funtzionarioen urte osoko lanaldia 1.592 ordukoa izanen da.”

2 artikulua. 4.2. artikulua aldatzen da.

“4 artikulua.

2. Aurreko artikuluan finkatutako urteko lanorduen kopuruaren gainean behar den konpentsazioa aplikatu ondoren, txandaka aritzen diren Nafarroako Foru Komunitateko Administrazioko nahiz haren menpeko erakunde autonomoetako langileek lanpostuan benetan egon beharreko lanaldi hau izanen dute:

A) Goizeko, arratsaldeko eta gaueko txanda: 1.457 ordu urtean.

C) Gauetako txanda finkoa: 1.535 ordu urtean.

D) Goiz eta arratsaldeetako txanda, igande eta jaiegunetan lan eginda: 1.554 ordu urtean.

E) Lanaldi zatitua, igande eta jaiegunetan lan eginda: 1.569 ordu urtean.”

3. artikulua. 4. artikuluko 3., 4. eta 5. idatz-zatiak kentzen dira.

4 artikulua. Bigarren xedapen gehigarria aldatzen da.

“Bigarren xedapen gehigarria. Foru lege hau nola aplikatu Nafarroako Gobernuaren menpeko enpresa publikoetako goi-karguei eta lan-kontratuko langileei.

Nafarroako Gobernuaren menpeko enpresa publikoetako goi-karguei eta lan-kontratuko langileei honako hauek aplikatuko zaizkie: 1. artikuluko 1. eta 4. idatz-zatiak, jardunean segitzeari buruzkoak; 4. artikulua, lanaldiari buruzkoa, arau orokor gisa aplikatzekoa denari dagokionez; 5. artikulua, zerbitzuko dietei buruzkoa; 7. artikuluaren 1. eta 2. idatz-zatiak; eta artikulu horren gainerako idatz-zatietako agindu orokorrak, sindikatuen ordu kredituari buruzkoak.”

Azken xedapen indargabetzailea.

Foru lege honen bitartez indarrik gabe gelditzen dira ekainaren 21eko 13/2012 Foru Legetik heldu diren antolamendu arloko lege-xedapen guztiak, Nafarroako Foru Komunitateko Administrazioko eta haren menpeko erakunde autonomoetako langileen lanaldiari eta lanaldi-banaketari buruzkoak.

